
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


(Орчуулсан Р. Гүрбазар)

	ЧОНО

	 

	Муж даяар ер бишийн хүч тэнхээтэйгээрээ алдаршсан чийрэг бадируун биетэй, газрын эзэн Нилов, мөрдөн байцаагч Куприянов хоёр нэг орой ангаас буцаж яваад өвгөн Максимын тээрэм рүү эргэжээ. Ниловын эдлэн газар хүртэл зөвхөн хоёр бээр газар үлдсэн хэр нь анчид цааш явмааргүй их ядарсан учир тээрэм дээр тухлан амрахаар шийджээ. Максим цай, ёотонтой, бас анчид ч гэсэн зэгсэн их архи, шарз, идэх юмтай байсан болохоор энэ шийдвэр зөв байжээ.

	Зууш идсэний дараа анчид цай ууж юм ярилцжээ.

	— Өвөө, сонин хачин юм юутай байна вэ? гэж Нилов Максимаас асуувал өвгөн инээмсэглэн:

	— Сонин хачин юм уу? Харин танаас зэвсэг гуймаар л байна даа гэж хэлжээ.

	— Танд буу юунд хэрэг бол оо вэ?

	— Юу гэнэ ээ? Уг нь буу зэвсгийн хэрэггүй л юм сан. Үүнийг би зүгээр л хэлж байгаа юм... Тэртээ тэргүй юм үзэхгүй болохоор буудаж чадахгүй л дээ. Харин галзуу чоно хаанаас ч юм гараад иржээ. Өчигдрөөс хойш л энэ хавиар эргэлдээд байна... Өчигдөр орой тосгоны хавьд нэг унага, хоёр нохойг ноцчихжээ. Өнөө өглөө гэгээ ормогц гадаа гарсан чинь өнөө гайхал бургасны дор оцойж суугаад урд сарвуугаараа хоншоороо дэлдэж байна шүү... Би түүн рүү нулимж орхисон чинь над руу тун зэвүүн харсан. Түүн рүү чулуу шидвэл өнөөх чинь харин шүдээ хавиран нүдээ гялалзуулсаар улиасны төгөл рүү орсон. Би үхтлээ айсан шүү. 

	Мөрдөн байцаагч:

	— Чөтгөр ав. Галзуу чоно явж байгаа газраар бид тэнэж явдаг мөн таарч дээ гэж бувтнав.

	— Яадаг юм бэ? Бид буу зэвсэгтэй шүү дээ.

	— Та чоныг үрлэн сумаар буудахгүй шүү дээ.

	— Яалаа гэж буудах бил ээ? Бууны бөгсөөр нам цохиж болно. Чоныг бууны бөгсөөр цохиж алах шиг хялбар юм байхгүй гэж Нилов нотлон өөр лүү нь дайрсан галзуу нохойг таягаар ганц цохиод алсныгаа ярилаа.

	Мөрдөн байцаагч түүний өргөн мөрийг атаархангуй харж:

	— Танд тэгж хэлэх амархаан. Та чинь арван хүнийхтэй тэнцэхээр тэнхээтэй хүн. Танд таяг ч хэрэггүй. Хуруугаараа л нохойг цааш нь харуулчихна. Бидэн шиг өөдгүй амьтдыг мод аваад, нохой хаана нь цохихыг бодож будилах хооронд нохой хэд хэд урж орхих биз. Мөн тоогүй хэрэг... Галзуурахаас аймшигтай, хэцүү өвчин гэж байхгүй. Би анх удаа галзуу хүн харчхаад дөрөв, таван хоногийн турш солиотой юм шиг болж ертөнц дээрх бүх ноход, тэдгээрийг тэжээдэг хүмүүсийг үзэн ядаж явсан юм. Нэгдүгээрт, тэр чинь гэнэт шууд тусдаг өвчин... Эрүүл чийрэг хүн бодох юмгүй тайван явж байтал нь гэнэт түүнийг галзуу нохой урчихвал аврагдахын аргагүй эргэлтгүй үхлээ гэсэн аймшигт бодолд тэр хүн нэрвэгдэнэ... Тэгээд нохойд уруулсан хүн галзуурахыг хүлээн зовлон шаналгад автагдаж суухыг төсөөлөөд үз л дээ...

	 Энэ шаналгын эцэст галзуурах болно... Галзуу өвчнийг анагаахын аргагүй гэдэг л хамгийн аймшигтай хэрэг. Хэрэв өвдөж эхэлбэл өнгөрөх нь тэр. Миний мэдэж байгаагаар анагаах ухаанд эмчлэх боломж огт байхгүй байна гэж хэлэхэд Максим:

	— Манай тосгонд эмчилдэг юм, ноёнтон гуай, Мирон юуг бол юуг эмчилдэг юм гэж өгүүлэв.

	— Дэмий... Мироны тухай дэмий юм ярьцгаадаг юм. Ноднин зун тосгонд Степкаг нохойд уруулчихад өнөө Мирон чинь яаж ч чадаагүй, есөн жорын юм уулгасан ч гэсэн сүүлдээ галзуурсан шүү дээ. Өвөө минь, яах ч арга байхгүй. Хэрэв намайг галзуу нохой урах юм бол духандаа л шууд сум зооно гэж Нилов шүүрс алдан хэллээ.

	Галзуу өвчний тухай аймшигт яриа хүн бүхнийг сэрдхийлгэн анчид аажмаар яриа хөөрөөгөө зогсоож цайгаа чимээгүй ууцгаалаа. Хүн бүхэн, ямар ч учир холбогдолгүй өчүүхэн санамсаргүй явдал, гайтай тохиолдлоос, дэмий юмнаас болж амьдрал аз жаргал шалтгаалдгийг аргагүй боджээ. Бүгд уйтгарлан гансарлаа.

	Цайны дараа Нилов суниагаад бослоо... Гадаа гармаар санагджээ. Тэр бээр өвс тэжээлийн байрны дэргэдүүр жаахан явснаа явган хаалгыг онгойлгон гадагш гарвал хашаанд үдшийн бүрий шөнийн харанхуйгаар нэгэнт солигдоод голын зүгээс намуун зөөлөн салхи сэвэлзэж байлаа.

	Сарны гэрэл гийсэн далан дээр өчүүхэн ч сүүдэр байсангүй, түүнийг яг дунд хагархай лонхны хүзүү од адил гялалзана. Тээрмийн хоёр хүрд хагас нь өтгөн бургасны сүүдэрт ороод ууртай, уйтгартай харагдана.

	Нилов цээж дүүрэн амьсгал аваад гол руу харлаа. Ус, эрэг цөм зүүрмэглээд, загас ч усыг үл цалгиулан хөдөлгөөнтэй юм огт байсангүй... Гэтэл гэв гэнэт голын цаад эрэг дээр бургасны бутнаас арай өндөр, сүүдэр шиг хар юм бөмбөрч явах шиг Ниловт харагджээ. Тэр бээр нүдээ анивчиж үзлээ. Сүүдэр алга болсон хэр нь мөнөөхөн юм дахин ил гарч далан руу тахиралдан мурилзан бөмбөрөхөд «Чоно байна!» гэж Нилов бодов.

	Гэвч тээрэм рүү эргээд гүйх тухай бодохоос өмнө бөөрөнхий хар юм далан дээгүүр Нилов руу чигээрээ биш, тахиралдан мурилзсаар ойртон иржээ.

	Ниловын толгойн үсний угийн хуйх хүйт оргихыг тэр мэдэж «Хэрэв би зугтвал тэр над руу дайрна. Бурхан минь, ядахдаа мод ч байдаггүй. За яах вэ, зогсож байгаад л... түүнийг багалзуурдчихъя» гэж бодов.

	Тэгээд Нилов чонын хөдөлгөөн, хэлбэр дүрсийг анхааран ажиж байхад чоно далангийн ирмэг дээгүүр давхисаар өөртэй нь зэрэгцэн иржээ.

	Нилов түүнээс хараа үл салган «Энэ чинь хажуугаар өнгөрөх нь» гэж бодлоо.

	Гэвч энэ үеэр чоно өөрийг нь харалгүй хяхтнасан уйтгарт дуу гаргаснаа хоншоороо өөр лүү нь эргүүлээд зогсов. Чоно дайрах уу, тоохгүй өнгөрөх үү? гэж бодож байгаа мэт ажээ.

	«Нударгаараа толгой руу нь буулгаад ухаан алдуулчихъя...» гэж Нилов бодлоо.

	Чоно хүн хоёрын аль нь эхэлж довтлохыг ухаарч чадахааргүйгээр Нилов тэгж будилсан байлаа. Баруун гартаа бүх хүчээ нэгтгэж чонын шилээс барьж авах болсон тийм аймшигт хэцүү үе тулгарлаа гэдгийг Нилов зөвхөн ухаарч байлаа. Гэтэл хэн ч итгэхийн аргагүй, Нилов ч зүүдэндээ үзэж байгаа юм шиг ер бишийн санаандгүй юм болох нь тэр. Шилээрээ бариулсан чоно гаслан дуугараад Ниловын гарт атгуулсан хүйтэн, нойтон арьсны атираас хуруунуудын завсраар гулгаж гарахуйц тийм хүчээр чоно урагш зүтгэжээ. Чоно шилээ тавиулах гэж зүтгэн хойд хоёр хөл дээрээ босоход Нилов зүүн гараар чонын баруун урд хөлийг шүүрэн авч суганд нь хүртэл хавчин дараа нь чонын шилээс барьж чоныг дээш өргөлөө. Энэ бүхэн хоромхон зуур болж өнгөрлөө. Чононд гараа хазуулахгүй, бас толгойг нь нааш харуулахгүйн тул Нилов хоёр гарын бүх хүчээр морины даравч шиг чонын омрууны хавьд хүзүүг нь шахжээ. Чоно урд хөлөө Ниловын мөрөн дээр гаргасан нь түших юмтай болж жигтэйхэн их хүчээр сэгсчиж гарлаа. Чоно Ниловын толгой хүртэл гарыг нь хазаж чадахгүй, түүнийг багалзуурдан өвтгөж байгаа Ниловын гар чоныг хоншоороо Ниловын нүүр өөд харуулахад саад болж байлаа...

	Нилов толгойгоо аль болохоор гэдийлгэхийг хичээн «Бузар юм! Үүний шүлс миний уруулд хүрсэн болохоор үүнээс аз болж мултарлаа гэсэн ч нэгэнт дууссан хэрэг» гэж бодоод:

	— Максим аа, нааш ирээч! Нааш ирээч! гэж хашхирав.

	Чоно Нилов хоёрын толгой зэрэгцэж ирсэн болохоор бие бие рүүгээ хялайн харж байлаа... Чоно шүдээ хавиран хяхтнасан авиа гаргаж шүлсээ үсэргэнэ... Чоно хойд хөлдөө тулгуур олж ядан Ниловын өвдгийг самардах ажээ... Түүний нүд сарны гэрэлд гялалзавч уурласны тэмдэг огт үгүй, зөвхөн нулимс гоожих нь хүнийхтэй адил санагдана.

	— Максим аа, нааш ирээч! гэж Нилов дахин хашхирав.

	Гэвч тээрэм дээр түүний дууг хэн ч сонссонгүй. Чанга хашхирвал тамир тэнхээ нь суларна гэж Нилов зөнгөөрөө мэдэж байсан учир чанга хашхирсангүй.

	«Гэдрэг ухарч явсаар хаалга хүрээд хашхиръя» гэж Нилов шийдлээ. Тэгээд ухарч эхэлсэн боловч хоёр тохой ч газар хороогоогүй байтлаа баруун гар нь чичрэн суларч байгааг тэр бээр мэдэрлээ. Дараа нь Нилов сэтгэл санааг нь шимшрүүлсэн өөрийн хашхирч байгааг сонсож бас баруун мөр цочмог өвдөн гэнэт бүх гар, цээжийг даган урссан чийглэг бүлээн юмыг мэдэрлээ. Эцэст нь Максимын дууг сонсож, гүйж ирсэн мөрдөн байцаагчийн царайд айсан шинж илэрч байгааг Нилов ухаарчээ...

	Ниловын хуруунууд аргагүй сулрах үед тэр дайснаа тавихад чоно нэгэнт үхсэнийг түүнд үзүүлжээ. Сэтгэл санаа их цочирдсоноос манарч гүйцсэн Нилов өвдөг, баруун гутал нь цус болсныг мэдрэн ухаан алдахын даваан дээр тээрэм рүү буцав. Халуун тогоо, лонхнуудын дүрс хэлбэр, гал түүнийг ухаан оруулж саяхан давж туулсан аймшиг, бас түүний хувьд дөнгөж эхэлж байгаа аюулыг Ниловт санагдууллаа. Нойтон толгойтой, нүд нь ихээр эргэлдэж цонхийж цайсан Нилов шуудай дээр суугаад ядарч цуцсандаа гараа унжуулав. Мөрдөн байцаагч, Максим хоёр түүний хувцсыг тайлан шархыг янзалж эхлэв. Нилов сүрхий шархтсан байлаа. Чоно түүний мөрний арьсыг урж булчинг хүртэл шархтуулжээ. Цусыг арилгаж байсан мөрдөн байцаагч:

	— Түүнийг яагаад гол руу шидсэнгүй вэ? гэж уцаарлангуй асууна.

	— Санаанд орсонгүй, бурхан минь.

	Мөрдөн байцаагч тайвшруулан итгэл төрүүлэх гэж оролдсон боловч түрүүхэнд галзуу өвчний тухай ярьж байсан зүйлд Нилов хэтэрхий автагдсан байсан болохоор ямар ч тайвшруулах үг хэрэгцээгүй болж дуугүй байсан маань дээр юм байна гэж боджээ. Ниловын шархыг боосон болоод эдлэн газар луу Максимыг морь авчруулахаар явуулсан боловч Нилов морин тэрэг ирэхийг хүлээсэнгүй гэр лүүгээ явган явжээ.

	Өглөөний зургаан цагийн хэрд өвчнөөс болж нойргүй хоносондоо цонхийж цайсан, арзайж сэгсийсэн үстэй Нилов тээрэм дээр ирж Максимд:

	— Өвөө минь, намайг Миронд хүргэж өгөөч! Түргэлж үзээрэй! Явъя! Тэргэнд суугаарай! гэж хэлэхэд шөнөжин унтаагүй, цонхигор царайтай Максим сэтгэл зовон байж хэд хэдэн удаа эргэж хараад:

	— Ноёнтон минь, Мирон руу очихын хэрэггүй. Өршөөж үз, би эмнэж чадна гэж шивнэжээ.

	— Сайн байна, ганцхан түргэлж үзээрэй! гэж Нилов хэлээд тэсэж ядан газар дэвсэлжээ.

	Өвгөн түүний нүүрийг дорно зүг харуулаад ямар нэгэн юм шивнэн шарилжийн амттай, эвгүй бүлээхэн шингэн юм аягаар уулгажээ.

	— Степка үхсэн... Хүмүүст ямар нэг арга байдаг бодъё... Тэгвэл Степка яагаад үхсэн юм бэ? Ямар ч байсан чи намайг Миронд хүргэж өг гэж Нилов бувтнав.

	Нилов, Миронд итгээгүй болохоор тэднийхээс эмнэлэг рүү Овчинниковт очжээ. Нилов тэндээс өвчин намдаагч үрлэн эм авч хэвтрээр эмчлүүлэх зөвлөгөө сонсоод гар хэчнээн өвдөвч үл хайхран морио хот руу эргүүлэн хотын эмч нарт очихоор явжээ.

	Гурав, дөрвөн өдрийн дараа үдэш орой болсон хойно Нилов, Овчинников руу очиж буйдан сандал дээр тэрийн унаад амьсгаадан байж турж цонхийж цайсан нүүрийн хөлсийг гараараа арчин:

	— Эмч минь! Григорий Иваныч минь! Намайг яавал яатугай! Би ингэж байж яагаад ч чадахгүй нь. Нэг бол намайг эмчлээд аль, эсвэл хор уулгаад өг! Ганцхан л ийм байдалтай орхиж болохгүй. Би галзуурах нь! гэж хэлбэл:

	— Та хэвтрээр эмчлүүлэх хэрэгтэй гэж Овчинников өгүүлэв.

	— Тэр хэвтэх чинь гайгүй хэрэг. Би яах вэ? гэж танаас орос хэлээр асууж байна шүү. Та эмч хүн болохоор надад туслах ёстой. Би тарчилж байна. Одоо л галзуурах нь гэж дандаа бодогдох юм. Би унтаж ч чадахгүй, юм идэж ч чадахгүй байна. Бүх юм өнгөрөөд байна. Миний халаасанд гар буу, энэ байна. Тэгээд духандаа сум зоох гэж мөч тутамд үүнийг гаргаж ирэхэд хүрч байна. Григорий Иваныч минь, бурхны ивээлээр намайг эдгэрүүлж өгөөч! Би яах юм бэ? Би профессорт очих уу?

	— Ямар ялгаа байх бил ээ? Очмоор байгаа бол оч л доо.

	— Эмчилж эдгэрүүлсэн хүнд тавин мянган рубль өгнө гэж хэрэв уралдаан зарлавал яах бол? Та юу гэж бодож байна? Тэгтэл зарлалыг хэвлүүлэх гэсээр байтал хэд дахин ч галзуурч амжих биз. Бүх хөрөнгөө өгөхөд би бэлэн байна. Намайг эдгэрүүлж өгөөч, би танд тавин мянган рубль өгье. Бурхны ивээлээр та намайг эдгэрүүлж өгөөч! Эгдүү хүрмээр энэ хайхрамжгүй байдлыг чинь би ойлгохгүй байна. Би ялаанд хүртэл атаархаж байна... Би золгүй амьтан юм. Миний гэр бүл ч зол заяагүй юм!

	Ниловын мөр чичрэн салганаж уйлж гарлаа. Овчинников түүнийг тайвшруулж:

	— Миний хэлэхийг сонсогтун. Таны энэ сандарч тэвдсэн байдлыг зарим талаар би ойлгохгүй байна. Юунд та уйлна бил ээ? Аюулыг ингэж юунд өсгөнө бил ээ? Танд өвдөхөөсөө өвдөхгүй байх боломж илүү байгааг та ойлгооч. Нэгдүгээрт, чононд хазуулсан зуун хүнээс гуч нь өвддөг юм. Тэгээд нэг чухал юм нь чоно таны хувцасны гаднаас хазсан болохоор хор хувцсанд шингэсэн байна. Хор шарханд орлоо ч гэсэн цус их алдахад тань тэр хор цустай хамт урсаад гарчихна. Галзуу өвчний хувьд би санаа их зовохгүй байна, харин шарх л санаа баахан зовоож байна. Учир нь таны болгоомжгүй байдлын харгайгаар ёлом юм уу, түүнтэй төстэй юм болж үгдрэх нь амархан гэж хэлэв.

	— Та тэгж бодож байна уу? Эсвэл та намайг тайвшруулж байна уу? Бүр эсвэл үнэнээ хэлж байна уу?

	— Яг үнэнээ хэлж байна. Та үүнийг аваад уншиж үз л дээ гэж Овчинников тавиур дээрээс ном авч аймшигтай хэсгийг алгасаад галзуу өвчний тухай бүлгийг уншиж эхлэв. Тэр бээр уншиж дуусаад:

	— Тэгэхлээр дэмий санаагаа зовоож байна. Тэр чинь галзуу чоно байсан уу, эрүүл чоно байсан уу? гэдэг нь та бидэнд тодорхойгүй байгааг энэ бүхэн дээр нэмж хэлүүштэй байна гэж хэлэхэд Нилов инээмсэглэн:

	— Тэр ч тийм ээ... Одоо мэдээжийн ойлгомжтой байна. Тэгэхлээр энэ бүхэн чинь шал дэмий юм шив дээ? гэжээ.

	— Тэгэлгүй яах вэ, дэмий юм.

	— За, их баярлалаа. Та чинь их ухаантай хүн байна. Миний санаа амарлаа... Би бүр баяртай байна. Үнэн шүү... гэж Нилов баясгалантайгаар гараа хооронд нь үрж инээмсэглэн өгүүллээ.

	Нилов Овчинниковыг тэврэн авч гурав дахин үнсэв. Дараа нь сайн санаат, эрүүл чийрэг эрчүүлд байдаг хүүхэд ахуйн золбоо хийморь түүнд бий болжээ. Тэгээд ширээн дээрээс морины тахыг авч нугалах гэсэн боловч баярлаж хөөрсөн, бас мөрний өвчнөөс болж яаж ч чадсангүй, зөвхөн зүүн гараараа эмчийг бүсэлхийн доогуур тэвэрч өргөөд өрөөнөөс нь хоолны өрөө хүртэл авч явжээ. Овчинниковынхаас Нилов баяр баясгалантай гарч явахад түүний өргөн хар сахал дээр нь гялтганаж байсан нулимсны дусал эзэнтэйгээ хамт баярлаж байгаа аятай болжээ. Нилов шатаар бууж явахдаа хүнгэнэсэн дуугаар хөхөрч шатны хайсны нэг шон булгарч унахуйц их хүчээр шатны бариулыг ганхуулахад Овчинниковын хөл доорх бүх шат дайвалзжээ.

	Овчинников түүний өргөн нурууг энхрийлэн хараад «Мөн баатар эр ээ! Мөн сүрхий еэ!» гэж боджээ.

	Нилов тэргэндээ суугаад далан дээр чонотой хэрхэн үзэлцсэн тухай эхнээс нь аваад нэгд нэгэнгүй дахин ярьж:

	— Яггүй тоглоом болсон юм аа. Нас өтөлсөн үед дурсах юмтай л хүн дээ. Тришка минь, яваад байгаарай! гэж баясгалантай инээжээ.

	 

	1886

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


А. П. ЧЕХОВ, ТҮҮНИЙ УРАН БҮТЭЭЛИЙН ТУХАЙ

	 

	Антон Павлович Чехов бол 1860 оны нэгдүгээр сарын 17-нд Таганрог хотноо төрж 1904 оны долоодугаар сарын 2-нд Германы Баденвейлер гэдэг сувиллын газар нас барсан Оросын үргэлжилсэн үгийн гарамгай зохиолч юм. А. П. Чехов 1879 онд дунд сургууль, 1884 онд Москвагийн их сургуулийн анагаах ухааны ангийг тус тус төгсгөн эмчийн мэргэжил эзэмшжээ. А. П. Чехов өнгөрсөн зууны далаад оны сүүлчээр уран зохиолын үйл ажиллагаагаа эхэлж шог өгүүлэл бичин «Мельпомений үлгэрүүд» өгүүллэгийн түүвэр, «Алаг цоог өгүүллэгүүд», «Бүрэнхийд», «Гэм зэмгүй хэл яриа», «Өгүүллэгүүд», «Уйтгарласан хүмүүс» зэрэг олон өгүүлэл нийтлүүлсэн нь Орос оронд хамжлагат ёсыг халсны дараа богино хэлбэрийн үргэлжилсэн үгийн зохиолын авьяаслаг нэгэн зохиолч тодрон гарсныг олны өмнө илтгэн харуулжээ.

	1893 оноос зохиолчийн уран бүтээлийн шинэ үе эхлэн «Дугтуйтай хүн», «Морин хад», «Дурлалын тухай», «Сүйт бүсгүй» зэрэг өгүүллэг, туужид нийгмийн янз бүрийн давхаргын хүмүүсийн оюун санааны доройтлын байдал, тэдгээрийн сэрж сэхээрэн сайн сайхан амьдрал өөд тэмүүлж эхэлснийг тод томруунаар дүрслэн гаргажээ.

	А. П. Чеховын зохиолын баатрууд бол тариачдаас эхлээд ихсийн зиндааны хатад авхай нар, оюутнаас эхлээд профессор, санваартнууд хүртэл өөрийн амьдарч байсан нийгмийн давхаргын бүх хүмүүсийг хамарч, яваа яваандаа сэхээтэн ба ард түмний дундаас гарсан хүмүүсийн хувь заяаг нийгмийн дэвсгэр дээр дүрслэн үзүүлэхэд бүрэн чиглэгдэж байжээ. Түүний ихэнх зохиолд баатруудын нь хайхрамжгүй үзэл санаа ихэнхдээ хоёр чиглэлээр өрнөдөг сонин онцлог ажиглагддаг юм. Энэ нь сэтгэл санаагаар тайвширсан сэхээтэн хүн «дугтуй» дотор ялзрах юм уу, эсвэл жирийн ард түмний дундаас гарсан, мартагдаж, амьдралдаа залхаж гүйцсэн хөөрхий хүмүүс тогтнож буй нийгмийн байгуулалттай зөрчилдөж байдагт оршино. Үүгээрээ зохиолч худал хуурмаг, зальхай шунаг зан төрх, жирийн хүмүүсийн зовлон зүдүүр, өлсгөлөн гачигдалд тулгуурласан нийгмийн байгууллыг хайр найргүй шүүмжилжээ. Тус түүвэрт орсон зохиолуудын санаа, агуулга ч ийм байна.

	«Бүдүүн нарийн хоёр» өгүүллэгт багын хоёр найз олон жил уулзаагүй байгаад санамсаргүй уулзалдахад нэг нь 3-р зэргийн дээгүүр албан тушаалтан болсон байхад нөгөө нь шалихгүй өчүүхэн 8-р зэргийн албан хаагч байсан нь албан тушаал, хэргэм зэрэг хамгийн чухал хэмжүүр болж хүний амьдралд хүнлэг санаа шийдвэрлэх үүрэгтэй биш, харин албан тушаал, зэрэг хэргэмийн өмнө бөхөлзөн долигонох нь хөрөнгөтний нийгмийн албан хаагчдын эрхэмлэх зүйл болж байна. Хөрөнгөтний нийгэм хүнийг ийм арчаагүй байдалд оруулжээ. «Хамелеон» гэдэг алдарт өгүүллэгтээ зохиолч мөн ийм санааг яруу тод гаргажээ. Улааныг үзэж урван, шарыг үзэж шарвадаг нь хаант Оросын цагдаагийн албаны нийтлэг шинж болж байна.

	«Бага дарга Дэлсдэг» өгүүллэгт хаант Оросын хүнд сурталт цагдаагийн бурангуй дэглэмд оодорсон, огцорсон цэрэг жирийн хүмүүст юм бүхэн хориотой байх ёстой гэж хаант засаг шигээ яс махандаа хүртэл итгээд тэнэг мугуйд аашилж дураараа дургиж явааг инээдэмтэйгээр дүрслэн гаргажээ.

	А. П. Чехов наяад оны сүүлчээр төрсөн нутаг Таганрог, Донын тал нутгаар аялж залуу насны дуртгалаа сэргээсний үр дүнд «Хээр тал» туужийг бичжээ. Эл туужийг тэр үеийн Оросын дэвшилт шүүмжлэгчид, зохиолчид уран зохиолд гарсан том үйл явдал гэж баяр хүргэн угтсан нь жирийн ахуй байдлыг уянгын өвөрмөц аялгаар гэнэт сэргээн баясгуулж амьдралын яруу сайхныг илэрхийлж гаргасан зохиолчийн авьяас билгийг зүй ёсоор үнэлсэн үнэлгээ байжээ.

	Монголын уншигчдын сайн мэддэг «Сээхэлзүүр» өгүүллэг нь оросын сэхээтнүүдийн дунд байсан амьдрал, ахуйн хоёр өөр эрмэлзэл, хоёр өөр чиглэлийг ончтой тусган харуулжээ. Гэвч хаант Оросын нийгмийн нөхцөлд сэхээтэн хүний сайн сайхан эрмэлзэл, идэвхийг өрнүүлэх хүчин зүйл огт байхгүй, харин ч тэднийг баллан хөнөөж завхуул зайгуул зан араншныг дэвэргэх бололцоо нөхцөлийг бүрдүүлж байдгийг энэ өгүүллэгт тод дүрсэлжээ. Ийм учраас хүрээлэн байгаа орчныхоо наана цаанахыг ухаарч эхэлж буй сэхээтнүүд аж төрж байгаа нийгмээсээ тасран ганцаардах, цөхрөнгүй байдалд ордог тавилантайг «Хэл бичгийн багш», «Цамхагт байшин» өгүүллэгүүдэд гарган үзүүлжээ. «Дугтуйтай хүн» бол А. П. Чеховын бүтээсэн гол дүрийн нэг юм. Зохиолч хаант Оросын бүхнийг хориотой байлгах цагдаагийн дэглэмийг сэхээтний хүрээнд гарган үзүүлээд хөрөнгөтний нийгмийн эрэмдэг зэрэмдэг, ялзармал байдлыг ой ухаанд шингэхүйц дүрсэлжээ. Ийм ч учраас хөрөнгөтний нийгмийн мөн чанарыг шүүмжлэхдээ В. И. Ленин энэ дүрийг байн байн ашигладаг байжээ.

	А. П. Чехов эмчийн хувьд хүн амын янз бүрийн давхаргынхантай нягт холбоотой байсны үр дүнд «Жалга дотор», «Сүйт бүсгүй» зэрэг олон зохиолоо туурвижээ.

	А. П. Чеховын уран бүтээлтэй монголын уншигчид 1936 оноос эхлэн танилцаж түүний олон сайхан зохиолыг монгол хэлнээ орчуулж Чеховын зохиолын түүврийг хэд хэдэн удаа хэрлэн гаргасан нь манай уншигчдын ширээний ном болж их түгээмэл дэлгэрчээ. Уншигчдад толилуулж буй энэ түүвэрт урьд өмнө монгол хэлээр орчуулж манай уран зохиолын орчуулгын санд үнэт бүтээл болсон хэд хэдэн шилдэг орчуулгыг шинээр редакторлан оруулахын хамт зарим зохиолыг нэмж орчуулсан нь Оросын гарамгай зохиолчийн зохиол бүтээлтэй монгол уншигчдыг танилцуулахад тус дөхөм болно гэж найдаж байна.

	Р. Гүрбазар

